ABERTHU ISAAC
-
gan Catrin Roberts

Sgets yn cyflwyno ffydd Abraham

Cymeriadau: Abraham, Llais

Cefndir Beiblaidd: Genesis 22, Hebreaid 11:17-19

Llais: Genesis 22: 1-3

(Mae Abraham yn siarad gyda’r gynulleidfa, fel petaen nhw newydd ddarllen o’r Beibl)

Abraham:
Ia, dw i’n gwybod beth sy’n mynd trwy’ch meddwl chi.  Am dad ofnadwy!  Methu cael plant am flynyddoedd. Yna cael mab a paratoi i’w ladd.  Pam?  Achos bod Duw yn dweud.


Cofiwch, roedd hi’n anodd iawn gadael y tŷ y bore hwnnw, wyddoch chi.  Doeddwn i ddim yn gallu edrych ar Sarah.  A doeddwn i ddim wedi cysgu’n iawn ers y diwrnod pan ddaeth y neges oddi wrth Dduw. Roeddwn i’n falch fod y daith i’r mynydd yn cymryd dros dau ddiwrnod – unrhyw beth i osgoi’r hyn oedd yn mynd i ddigwydd.  Ond wedyn, yn llawer rhy fuan, roedden ni yno, ac Isaac yn gofyn i mi ble roedd oen y poethoffrwm. Roedd Isaac yn gwybod ein bod ni’n mynd i godi allor i Dduw, ac wedi cario peth o’r coed ar ei gefn. Peth naturiol oedd iddo ofyn am yr offrwm. A beth arall allwn i ddweud ond “Bydd Duw ei hun yn rhoi oen i ni.”

(saib)


Cyrraedd y top wedyn, codi’r allor, ac Isaac wrthi’n brysur yn helpu.  Prin oedd gen i’r nerth i’w godi ar ben yr allor oherwydd fod fy nwylo a’m pengliniau yn crynu cymaint.  Ond yn y diwedd, roedd popeth yn barod.

(saib)

“Pam?”  

Dwi’n clywed y cwestiwn yna o hyd ac o hyd.


Achos roeddwn i wedi clywed Duw yn siarad hefo mi – fel y gwnaeth pan ddywedodd bod angen i ni adael Haran.


Fel y gwnaeth pan ddywedodd y byddwn i’n cael mab.


Fel y gwnaeth pan ddywedodd y byddwn i’n cael gwlad newydd i fyw ynddi.

“Pam?”

Achos mai Duw oedd yn siarad. Roedd Duw wedi cadw ei air ym mhob peth. Fy lle i oedd ufuddhau.

O ie – dw i’n gallu clywed eich meddyliau.

“Twt, Abraham. Ufuddhau i orchymyn mor greulon? Sut Dduw fyddai’n gofyn i unrhyw dad aberthu ei fab?

Ond dych chi’n gweld, roeddwn i wedi clywed Duw yn addo y byddwn i’n cael llawer o ddisgynyddion trwy Isaac. Ac os oedd Duw wedi gaddo hynny, roeddwn i’n hollol siŵr y byddai’n cadw ei air.  Wn i ddim pam, ond roeddwn i wir yn credu y byddai Duw yn gwneud i Isaac ddod yn ôl yn fyw.  Wn i ddim sut. Hyd yn oed petai o’n marw fel aberth ar allor, roeddwn i’n siŵr y byddai Duw yn codi Isaac ac yn ei roi yn ôl i mi.

Diolch byth, ddaeth hi ddim i hynny.  Daeth fy ngeiriau i Isaac yn wir – roedd Duw wedi rhoi offrwm i ni. Roedd hwrdd wedi ei ddal yn y drain. Aeth Isaac a mi ar ein gliniau i ddiolch iddo ac i’w addoli.

Do, daeth popeth yn wir. Mae Duw yn ffyddlon ymhob peth.  Bendithiodd fy nheulu, a rydych chi yn yr unfed ganrif ar hugain yn dal i dderbyn bendith oherwydd ufudd-dod aelod arall o’r teulu. Rydych chi’n cofio am hwnnw, yn dydych chi?

Llais:

Cafodd Iesu ei ddienyddio am ein bod ni wedi troseddu, a chafodd 



ei godi yn ôl yn fyw i ni gael ein derbyn i berthynas iawn gyda Duw.


Felly gan ein bod ni wedi credu a dod i berthynas iawn gyda Duw, mae gynnon ni heddwch gyda Duw oherwydd yr hyn wnaeth ein Harglwydd Iesu Grist.  Mae’r ffaith ein bod ni’n credu yn golygu ein bod eisoes wedi profi haelioni Duw, a gallwn edrych ymlaen yn llawen i gael rhannu o’i ysblander.



(Rhufeiniaid 4:25-5:2)

